Улсын Их Хурлын 2014 оны намрын ээлжит чуулганы Байгаль орчин, 

хүнс, хөдөө аж ахуйн байнгын хорооны  12 дугаар  сарын 05-ны

өдөр /Баасан гараг/-ийн хуралдааны гар тэмдэглэл


Байнгын хорооны дарга Г.Баярсайхан ирц, хэлэлцэх асуудлыг танилцуулж, хуралдааныг даргалав.


Хуралдаан ирвэл зохих 19 гишүүнээс 13 гишүүн ирж, 63,2  хувийн ирцтэйгээр 22 цаг 20 минутад Төрийн ордны “В” танхимд эхлэв.


Өвчтэй: Х.Баттулга.


Нэг.  Монгол Улсын Засгийн газрын гишүүнийг томилох тухай.


Хуралдаанд нэр дэвшигч Улсын Их Хурлын гишүүн Д.Оюунхорол, Р.Бурмаа нар оролцов.


Хэлэлцэж буй асуудалтай холбогдуулан Улсын Их Хурлын Байгаль орчин, хүнс, хөдөө аж ахуйн байнгын хорооны ажлын албаны ахлах зөвлөх Д.Энхбат, зөвлөх Б.Мөнхцэцэг нар байлцав.

Монгол Улсын Ерөнхий сайд Ч.Сайханбилэг Монгол Улсын Үндсэн хуулийн 25 дугаар зүйлийн 25.1.6 дахь заалт, 39 дүгээр зүйлийн 39.3 дахь хэсэг,  Засгийн газрын тухай хууль, Улсын Их Хурлын чуулганы хуралдааны дэгийн тухай хуулийн холбогдох заалтуудыг үндэслэн Байгаль орчин, ногоон хөгжил, аялал жуулчлалын сайдын албан тушаалд нэр дэвшигч Дуламсүрэнгийн Оюунхорол; Хүнс, хөдөө аж ахуйн сайдын албан тушаалд нэр дэвшигч Раднаагийн Бурмаа нарын товч намтрыг танилцуулав.

Нэр дэвшигчидтэй холбогдуулан Байнгын хорооны гишүүдээс асуулт болон санал гараагүй.


Г.Баярсайхан: 1. Монгол Улсын Засгийн газрын гишүүн-Байгаль орчин, ногоон хөгжил, аялал жуулчлалын сайдаар Дуламсүрэнгийн Оюунхоролыг томилох саналыг дэмжье.


Зөвшөөрсөн

13


Татгалзсан

0


Бүгд


13


100,0 хувийн саналаар санал дэмжигдлээ.


Г.Баярсайхан: 2. Монгол Улсын Засгийн газрын гишүүн-Хүнс, хөдөө аж ахуйн сайдаар Р.Бурмааг томилох саналыг дэмжье.


Зөвшөөрсөн

13


Татгалзсан

0


Бүгд


13


100,0 хувийн саналаар санал дэмжигдлээ.


Байнгын хорооны дарга Г.Баярсайхан Буриад Ард Улсын “Нийгмийн гавьяат зүтгэлтэн” цол хүртсэн Улсын Их Хурлын гишүүн Д.Арвинд Байнгын хорооны гишүүдийн өмнөөс баяр хүргэв.

Байнгын хорооноос гарах санал, дүгнэлтийг Байнгын хорооны дарга Г.Баярсайхан, Улсын Их Хурлын гишүүн Д.Арвин нар Улсын Их Хурлын чуулганы нэгдсэн хуралдаанд тус тус танилцуулахаар тогтов.


Хуралдаан 22 цаг 29 минутад өндөрлөв.


Тэмдэглэлтэй танилцсан:


БАЙГАЛЬ ОРЧИН, ХҮНС, ХӨДӨӨ АЖ
АХУЙН БАЙНГЫН ХОРООНЫ ДАРГА
Г.БАЯРСАЙХАН


Тэмдэглэл хөтөлсөн:


ПРОТОКОЛЫН АЛБАНЫ ШИНЖЭЭЧ





Б.БАТГЭРЭЛ

УЛСЫН ИХ ХУРЛЫН 2014 ОНЫ НАМРЫН ЭЭЛЖИТ ЧУУЛГАНЫ БАЙГАЛЬ

ОРЧИН, ХҮНС, ХӨДӨӨ АЖ АХУЙН БАЙНГЫН ХОРООНЫ 12 ДУГААР

САРЫН 05-НЫ ӨДРИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Г.Баярсайхан: -Эрхэм гишүүдийн энэ оройн амгаланг айлтгая. Байнгын хорооны гишүүдийн ирц бүрдсэн тул Байгаль орчин, хүнс, хөдөө аж ахуйн байнгын хорооны 2014 оны 12 дугаар сарын 5-ны өдрийн хуралдаан нээснийг мэдэгдье.


Та бүхэнд хэлэлцэх асуудлыг танилцуулъя.


Монгол Улсын Засгийн газрын гишүүн-Байгаль орчин, ногоон хөгжил, аялал жуулчлалын болон Монгол Улсын Засгийн газрын гишүүн-Хүнс, хөдөө аж ахуйн сайд нарыг томилох тухай асуудал.


Хэлэлцэх асуудалтай холбогдуулж саналтай гишүүн байна уу?


-Хэлэлцэх асуудлаа баталъя.


Монгол Улсын Засгийн газрын гишүүн-Байгаль орчин, ногоон хөгжил, аялал жуулчлалын сайд болон Монгол Улсын Засгийн газрын гишүүн-Хүнс, хөдөө аж ахуйн сайд нарыг томилох тухай асуудлыг хэлэлцье.


Монгол Улсын Засгийн газрын гишүүн- Байгаль орчин, ногоон хөгжил, аялал жуулчлалын сайд болон Хүнс, хөдөө аж ахуйн сайд нарыг томилуулах тухай саналыг Монгол Улсын Ерөнхий сайд Сайханбилэг танилцуулна.


Ч.Сайханбилэг: -Байнгын хорооны даргад баярлалаа. Монгол Улсын Үндсэн хуулийн 25 дугаар зүйлийн 1 дэх хэсгийн 6 дахь заалт, 39 дүгээр зүйлийн 3 дахь хэсэг болон Засгийн газрын тухай хууль, Улсын Их Хурлын чуулганы хуралдааны дэгийн тухай хуулийн холбогдох заалтуудыг тус тус үндэслэн Дуламсүрэнгийн Оюунхоролыг Монгол Улсын Засгийн газрын гишүүн-Байгаль орчин, ногоон хөгжил, аялал жуулчлалын сайдын албан тушаалд томилуулахаар танилцуулж байна.


Оюунхорол нь Төв аймгийн Алтанбулаг сумын 10 жилийн дунд сургууль, Улсын Багшийн дээд сургууль, Монгол Улсын Их Сургуулийн Хууль зүйн дээд сургуулийг тус тус суралцаж төгссөн. Математикийн багш, эрх зүйч мэргэжилтэй, Боловсрол, судлалын ухааны доктор, дэд профессор цолтой, орос, англи хэлтэй.


Нийслэлийн 10 жилийн 26 дунд сургуульд математикийн багшаар ажил хөдөлмөрийн гараагаа эхэлсэн Оюунхорол нь нийслэлийн 10 жилийн 26 дугаар сургуулийн Хичээлийн эрхлэгч, Туул хорооны ХЗЭ-ийн хорооны нарийн бичгийн дарга, нийслэлийн 10 жилийн 32 дугаар дунд сургуулийн Хичээлийн эрхлэгч, Отгонтэнгэр дээд сургуулийн ректор, Улсын Их Хурлын гишүүн. Отгонтэнгэр дээд сургуулийн ерөнхийлөгч, Улсын Их Хурлын Нийгмийн бодлого, боловсрол, соёл, шинжлэх ухааны байнгын хорооны дарга. Улсын Их Хурлын гишүүнээр дахин сонгогдон ажиллаж байгаа ийм хүн байна. Төрийн албанд 19 жил, улс төрийн албан тушаалд 14 жил ажилласан.


Засгийн газраас дэвшүүлж байгаа зорилтыг биелүүлэх чадвар, танхимын зарчмаар ажиллах чадвар, тухайн ажил үүргийг гүйцэтгэхэд хуримтлуулсан туршлага болон удирдах, зохион байгуулах чадвар, ажил хэрэгч чанарыг үндэслэн түүнийг Монгол Улсын Засгийн газрын гишүүн-Байгаль орчин, ногоон хөгжил, аялал жуулчлалын сайдын албан тушаалд томилуулахаар та бүхэнд санал болгож байна.


-Байнгын хорооны дарга аа, хоёр дахийг нь хамт унших уу?


Г.Баярсайхан: -Нэг дор хамт уншчих.


Ч.Сайханбилэг: -Баярлалаа.


Мөн дээр дурдсан хуулиудын холбогдох заалтыг үндэслэн Раднаагийн Бурмааг Монгол Улсын Засгийн газрын гишүүн-Хүнс, хөдөө аж ахуйн сайдын албан тушаалд томилуулахаар та бүхэнд танилцуулж байна.


Бурмаа нийслэлийн 10 жилийн 52 дугаар дунд сургууль, Болгар улсын Софи хотын техникийн их сургууль, Монгол Улсын Их Сургууль, Удирдлагын хөгжлийн институт, Удирдлагын академийг тус тус суралцаж дүүргэсэн. Инженер, удирдлагын арга зүйч, англи хэлний орчуулагч мэргэжилтэй. Удирдлагын ухааны магистр зэрэгтэй, болгар, англи, орос хэлтэй. Шинжлэх ухааны академийн Физикийн хүрээлэнд эрдэм шинжилгээний ажилтнаар ажил, хөдөлмөрийн гараагаа эхэлсэн, Монел фирмийн зохион бүтээгч, инженер, “Нийгмийн дэвшил-эмэгтэйчүүд” хөдөлгөөний тэргүүн, “Сонгогчдын боловсрол” төвийн тэргүүн, “Хүүхдийн төлөө” төвийн дарга, Сонгуулийн ерөнхий хорооны гишүүн, олон нийтийн радио, телевизийн үндэсний зөвлөлийн гишүүн, Авлигатай тэмцэх газрын дэргэдэх олон нийтийн зөвлөлийн гишүүн, Монгол Улсын Ерөнхийлөгчийн орон тооны бус зөвлөхөөр ажиллаж байсан бөгөөд 2012 оноос Улсын Их Хурлын гишүүн, Улсын Их Хурлын Өргөдлийн байнгын хорооны даргаар тус тус ажиллаж байна.


Төрийн албанд 21 жил, улс төрийн албан тушаалд 6 жил ажилласан. Мөн түүний багаар ажиллах зарчим, танхимын зарчмаар ажиллах чадвар, тухайн ажил үүргийг гүйцэтгэхэд хуримтлуулсан туршлага болон удирдан зохион байгуулах чадвар, ажил хэрэгч чанарыг үндэслэн тус албан тушаалд санал болгож байна. Мөн асуудлыг хэлэлцэн шийдвэрлэж өгөхийг Байнгын хорооны гишүүдээс хүсье. Анхаарал тавьсанд баярлалаа.


Г.Баярсайхан: -Монгол Улсын Ерөнхий сайдад баярлалаа. 


Хэлэлцэж байгаа асуудалтай холбогдуулж нэр дэвшиж байгаа хоёр гишүүдээс асуулт асуух гишүүд байвал товчоо дарна уу.


-Алга байна.


Хэлэлцэж байгаа асуудалтай холбогдуулж үг хэлэх гишүүд байна уу?


-Гишүүдэд хандаж үг хэлэх гишүүд алга.


Одоо санал хураалт явуулъя.


Дуламсүрэнгийн Оюунхоролыг Байгаль орчин, ногоон хөгжил, аялал жуулчлалын сайдаар томилуулах тухай Монгол Улсын Ерөнхий сайдын саналыг дэмжье гэсэн томьёоллоор санал хураалт явуулъя.


Дэмжиж байгаа гишүүд кнопоо дарна уу.


Зөвшөөрсөн

13


Татгалзсан

0


Бүгд


13


100,0 хувь дэмжигдлээ.


Дараагийн санал хураалтыг явуулъя.


Раднаагийн Бурмааг Хүнс, хөдөө аж ахуйн сайдаар томилуулах тухай Монгол Улсын Ерөнхий сайдын саналыг дэмжье гэсэн томьёоллоор санал хураалт явуулъя.


Дэмжиж байгаа гишүүд кнопоо даръя.


Зөвшөөрсөн

13


Татгалзсан

0


Бүгд


13


100,0 хувь дэмжигдлээ.


Ерөнхий сайдад баярлалаа. Сайд нарт амжилт хүсье.


Нэгдсэн хуралдаанд илтгэх гишүүнийг томилно. Байгаль орчин, ногоон хөгжил, аялал жуулчлалын сайдыг томилуулах саналыг хэлэлцсэн талаарх Байнгын хорооны санал, дүгнэлтийг Арвин гишүүн уншина. 


-Арвин гишүүнийг томиллоо.


Хүнс, хөдөө аж ахуйн сайдыг томилуулах саналыг хэлэлцсэн талаарх Байнгын хорооны санал, дүгнэлтийг би уншъя.


Нэг зар хүргэе. Байнгын хорооны гишүүн Арвинд баяр хүргэе. Учир нь Буриад Ард Улсын Нийгмийн гавьяат зүтгэлтэн ийм цол хүртсэн байна. Арвин гишүүндээ Байгаль орчин, хүнс, хөдөө аж ахуйн байнгын хорооны гишүүдийн өмнөөс баяр хүргэе.


Өнөөдөр Байнгын хорооны хуралдаанаар хэлэлцэх асуудал дууссан тул хаасныг мэдэгдье.


Бичлэг буулгасан:


ПРОТОКОЛЫН АЛБАНЫ ШИНЖЭЭЧ






Б.БАТГЭРЭЛ

